
МОНГОЛ УЛСЫН ХУУЛЬ  

2024 оны ... дугаар 							             Улаанбаатар
сарын ... -ны өдөр                                               			                     хот
 

ГЭРЭЭТ ХАРУУЛ ХАМГААЛАЛТЫН ТУХАЙ 
ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ

	1 дүгээр зүйл.Гэрээт харуул хамгаалалтын тухай хуулийн 6 дугаар зүйлд доор дурдсан агуулгатай дараах 6.2 дахь хэсэг нэмсүгэй:
	“6.2. Харуул хамгаалалт эрхлэх хуулийн этгээд нь гадаадын хөрөнгө оруулалтгүй, эцсийн өмчлөгч, хувьцаа эзэмшигч нь Монгол Улсын иргэн байна.”
2 дугаар зүйл.Гэрээт харуул хамгаалалтын тухай хуулийн 10 дугаар зүйлийг доор дурдсанаар өөрчлөн найруулсугай:
	“10 дугаар зүйл.Харуул хамгаалалтын алба хаагчийн сургалт
10.1.Харуул хамгаалалтын алба хаагч нь харуул хамгаалалтын алба хаагчийг бэлтгэх мэргэжлийн сургалтад хамрагдсан байна.
10.2.Энэ хуулийн 10.1-д заасан сургалтыг Төрийн тусгай албаны боловсон хүчин бэлтгэх төрийн өмчит их сургуулийн харьяа сургалтын байгууллага болон цагдаагийн төв байгууллага хамтран зохион байгуулна. 
10.3.Энэ хуулийн 10.1-д заасан сургалтад хамрагдсан харуул хамгаалалтын алба хаагч нь мэргэжлийн түвшин ахиулах зорилгоор 3 жил тутам мэргэшүүлэх сургалтад хамрагдана.
10.4.Энэ хуулийн 10.1, 10.3-т заасан сургалтын агуулга, хөтөлбөрийг боловсруулах, батлах, дүгнэх асуудлыг Мэргэжлийн болон техникийн боловсрол сургалтын тухай хуулиар зохицуулна.”

3 дугаар зүйл. Энэ хуулийг 2024 оны ... сарын ...-ны өдрөөс эхлэн дагаж мөрдөнө.


Гарын үсэг







ДЭЛГЭРЭНГҮЙ ТАНИЛЦУУЛГА

Гэрээт харуул хамгаалалтын тухай хуульд  нэмэлт, өөрчлөлт оруулах тухай хуулийн төслийн талаар 
	Гэрээт харуул хамгаалалтын тухай хууль нь 2000 онд батлагдсан бөгөөд 10 дугаар зүйлийн 10.1 дэх хэсэгт “Харуул хамгаалалтын үйл ажиллагааг биечлэн гүйцэтгэх боловсон хүчнийг бэлтгэх, давтан сургах, мэргэжлийг нь дээшлүүлэх асуудлыг цагдаагийн төв байгууллага хариуцна.” гэж, 10.2 дахь хэсэгт “Энэ хуулийн 10.1-д заасан сургалтын агуулга, төлөвлөгөө болон сургалтын үйл ажиллагаанд хяналт тавих журмыг хууль зүйн болон боловсролын асуудал эрхэлсэн Засгийн газрын гишүүн хамтран батална.” гэж тус тус заасан болно. 
Мэргэжлийн болон техникийн боловсрол, сургалтын тухай хууль 2023 онд шинэчлэн батлагдсан бөгөөд мөн хуулийн 3 дугаар зүйлийн 3.1.6 дахь заалтад "мэргэжлийн сургалт" гэдгийг “хувь хүний хэрэгцээнд нийцсэн, эсхүл хөдөлмөр эрхлэхэд шаардагдах чадамжийг богино хугацаанд эзэмших сургалтыг;” гэж тодорхойлж өгсөн байна. Ингэснээр харуул хамгаалалтын үйл ажиллагааг биечлэн гүйцэтгэх боловсон хүчинг бэлтгэх сургалт нь мэргэжлийн сургалтад хамаарах сургалтын төрөлд хамаарахаар болсон болно. Мэргэжлийн болон техникийн боловсрол, сургалтын тогтолцоо, түншлэл, санхүүжилт, уг харилцаанд оролцогчийн эрх, үүрэгтэй холбогдсон харилцааг Мэргэжлийн болон техникийн боловсрол, сургалтын тухай хуулиар зохицуулсан тул Гэрээт харуул хамгаалалтын тухай хуулийн 10 дугаар зүйлийн 10.2 дахь хэсгээр тусдаа журам гаргах шаардлага байхгүй буюу хууль хоорондын давхардал, зөрчил үүсгэсэн байна. 
Гэрээт харуул хамгаалалтын тухай хуулийн 10 дугаар зүйлийн 10.2 дахь хэсгийг үндэслэн Хууль зүй, дотоод хэргийн сайд, Боловсрол, соёл, шинжлэх ухааны сайдын хамтарсан 2001 оны хамтарсан 107/118 дугаар тушаалаар “Гэрээт харуул хамгаалалтын үйл ажиллагааг биечлэн гүйцэтгэх боловсон хүчин бэлтгэх сургалтын хөтөлбөр, төлөвлөгөө батлах, хяналт тавих журам”-ыг баталсан бөгөөд уг журмаар суралцагч 21 хоногийн хугацаанд ерөнхий суурь мэдлэг, мэргэшүүлэх мэдлэг олгох танхимын сургалтад хамрагдаж,  ажлын байран дээр дадлага хийх бөгөөд сургалтын  чанар, үр дүнд Хууль зүй, дотоод хэргийн яам, Боловсрол, соёл, шинжлэх ухааны яам хяналт тавьж ажиллах зохицуулалттай байгаа нь уг харилцааг зохицуулсан суурь хуультай агуулгын хувьд зөрчил үүсгэсэн байна.
Түүнчлэн Гэрээт харуул хамгаалалтын тухай хуулийн 10 дугаар зүйлийн 10.1-д “Харуул хамгаалалтын үйл ажиллагааг биечлэн гүйцэтгэх боловсон хүчнийг бэлтгэх, давтан сургах, мэргэжлийг нь дээшлүүлэх асуудлыг цагдаагийн төв байгууллага хариуцна.” гэж заасан боловч одоогоор уг сургалтыг Цагдаа, дотоодын цэргийн сургалтын нэгдсэн төв болон Дотоод хэргийн их сургуулийн харьяа Ахлагчийн мэргэжлийн сургалт-үйлдвэрлэлийн төв харуул хамгаалалтын үйл ажиллагаа биечлэн гүйцэтгэх боловсон хүчин бэлтгэх сургалтыг зохион байгуулж байна. 
Иймд Мэргэжлийн болон техникийн боловсрол, сургалтын тухай хуулийн 9 дүгээр зүйлийн 9.4-д “Мэргэжлийн сургалтын байгууллага нь сургалтын төв байна.” заасанд нийцүүлэн Гэрээт харуул хамгаалалтын тухай хуулийн 10.1 дэх хэсгийг өөрчлөн найруулах шаардлагатай байгаа тул 10 дугаар зүйлийг бүхэлд нь өөрчлөн найруулж, эрх олгосон заалтыг хүчингүй болгон хууль хоорондын зөрчлийг арилгахаар хуулийн төсөлд тусгалаа.
Гэрээт харуул хамгаалалтын тухай хуульд харуул хамгаалалтын үйл ажиллагааг эрхлэх этгээд нь тусгай зөвшөөрөл авсны үндсэн дээр уг үйл ажиллагааг эрхлэх бөгөөд мөн хуулийн 6 дугаар зүйлийн 6.1 дэх хэсэгт “Харуул хамгаалалт эрхлэх хуулийн этгээд нь эрх, үүргээ хэрэгжүүлэх бүтэц, зохион байгуулалт, боловсон хүчин, зэвсэг техник, тусгай хэрэгсэл, хууль тогтоомжийн лавлагаатай байхаас гадна өөрийгөө санхүүжүүлэх чадвартай байна.” гэснээс өөр шаардлага хуулийн этгээдэд тавигдаагүй байна. Гэтэл харуул хамгаалалтын үйл ажиллагаа эрхлэх этгээд нь мөн хуулиар галт зэвсэг болон бусад тусгай хэрэгсэл хэрэглэх эрхтэй этгээд тул ийм төрлийн үйл ажиллагаа эрхлэх замаар гадаадын иргэн Монгол Улсад галт эзэмших, өмчлөх эрсдэл хуулиар байгаа тул Галт зэвсгийн тухай хуульд нийцүүлэн харуул хамгаалалтын үйл ажиллагаа явуулах хуулийн этгээдийн эцсийн өмчлөгч, хувьцаа эзэмшигч нь гадаад улсын иргэн байхыг хориглосон зохицуулалтыг төсөлд тусгалаа.   















